
Улсын Их Хурлын 2018 оны хаврын ээлжит чуулганы
Байгаль орчин, хүнс, хөдөө аж ахуйн байнгын хорооны

6 дугаар сарын 05-ны өдөр /Мягмар гараг/-ийн

хуралдааны гар тэмдэглэл


Улсын Их Хурлын гишүүн Я.Содбаатар ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж 57,9 хувийн ирцтэйгээр Төрийн ордны ”Их Эзэн Чингис хаан” танхимд 14 цаг 35 минутад эхлэв.

Чөлөөтэй: С.Жавхлан, Г.Мөнхцэцэг, Я.Санжмятав, Г.Тэмүүлэн, Д.Цогтбаатар, Ж.Энхбаяр;


Эмнэлгийн чөлөөтэй: Б.Батзориг, Д.Тэрбишдагва.

Нэг. Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Х.Болорчулуун нарын нэр бүхий 16 гишүүн өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн яамны Хүнсний бодлогын хэрэгжилтийг зохицуулах газрын дарга Т.Гантогтох, мөн яамны Худалдаа, нийтийн хоол, үйлчилгээний зохицуулалтын хэлтсийн дарга О.Онон, Мэргэжлийн хяналтын ерөнхий газрын Хүнсний аюулгүй байдал, хөдөө аж ахуйн хяналтын газрын дарга Ч.Энх-Амгалан, Хүнс, хөдөө аж ахуй, хөнгөн үйлдвэрийн яамны Үр тариа, тос, тэжээлийн таримлын үйлдвэрлэлийн асуудал хариуцсан ахлах мэргэжилтэн Б.Одонхүү, мөн яамны Бодлого, төлөвлөлтийн газрын мэргэжилтэн Д.Хишигжаргал, Хүнсний үйлдвэрийн бодлогын хэрэгжилтийг зохицуулах газрын мэргэжилтэн Б.Даваадулам, Эрүүл мэндийн яамны Нийгмийн эрүүл мэндийн газрын мэргэжилтэн Б.Бямбатогтох нар оролцов.
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг нар байлцав.

Хуулийн төслийг анхын хэлэлцүүлэгт бэлтгэсэн тухай ажлын хэсгийн санал, дүгнэлтийг Улсын Их Хурлын гишүүн, ажлын хэсгийн ахлагч О.Батнасан танилцуулав.

Ажлын хэсгээс хуулийн төслийн анхны хэлэлцүүлгийг хойшлуулах санал гаргав.
Хууль санаачлагч Улсын Их Хурлын гишүүн Х.Болорчулуун үг хэлэв.

Байнгын хорооны хуралдаанаас Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хойшлуулав.
Хуралдаан 8 минут үргэлжилж, ирвэл зохих 19 гишүүнээс 11 гишүүн ирж 57,9 хувийн ирцтэйгээр 14 цаг 43 минутад өндөрлөв.

Тэмдэглэлтэй танилцсан:

УЛСЫН ИХ ХУРЛЫН ГИШҮҮН,

ХУРАЛДААН ДАРГАЛАГЧ  Я.СОДБААТАР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ
Б.БАТГЭРЭЛ
УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ 

ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН 

БАЙНГЫН ХОРООНЫ 6 ДУГААР САРЫН 05-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Я.Содбаатар: Эрхэм гишүүдийнхээ энэ өдрийн амгаланг айлтгая. Байнгын хорооны гишүүдийн ирц бүрдсэн тул Байгаль орчин, хүнс, хөдөө аж ахуйн байнгын хорооны 2018 оны 6 дугаар сарын 05-ны өдрийн хуралдааныг нээснийг мэдэгдье.

Байнгын хорооны хуралдаанаар Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Болорчулуун нарын нэр бүхий 16 гишүүн өргөн мэдүүлсэн хуулийн төслийн анхны хэлэлцүүлгийг хэлэлцье.


Хэлэлцэх асуудалтай холбоотой санал байна уу?


Алга байна. Хэлэлцэх асуудлаа баталъя.


Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслүүдийг Улсын Их Хурлын чуулганы нэгдсэн хуралдааны холбогдох шатны хэлэлцүүлэгт бэлтгэх үүрэг бүхий ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Батнасан танилцуулна.

Батнасан гишүүний микрофоныг өгье.


О.Батнасан: Байнгын хорооны дарга, эрхэм гишүүдийн амгаланг айлтгая. Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийн ажлын хэсгийн танилцуулгыг хийе. Болорчулуун нарын 16 гишүүн 2016 оны 12 сарын 16-ны өдөр Улсын Их Хуралд өргөн мэдүүлсэн ийм хууль.

Ажлын хэсэг дөрвөн удаа хуралдсан. Ажлын дэд хэсэг дөрвөн удаа хуралдсан. Аюулгүй байдлын эрх зүй, ургасан амьд организм, тэдгээрийн гаралтай хоол хүнсний ач холбогдол, эрсдэл, хийн бактерлоги цацраг, цөмийн эрсдэлийг бууруулах сэдвээр мэдээлэл сонссон. Ажлын хэсэг Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг Монгол Улсын Их Хурлын хуралдааны дэгийн тухай хуулийн 20 дугаар зүйлийн 20.2 дахь хэсэгт заасны дагуу нэмэлт, өөрчлөлт оруулах тухай хуулийн төслийг хэлэлцэхдээ хууль санаачлагчдын төсөлд тусгагдаагүй хууль, Улсын Их Хурлын бусад шийдвэр болон төслийн зүйл, хэсэг, заалтад өөрчлөлт оруулах тухай санал, дүгнэлт гаргахыг хориглоно гэсэн зарчмыг баримталж хуралдсан.
Ажлын хэсгийн гишүүдийн хувьд GMO буюу хувиргасан амьд организмтай холбоотой ойлголтын талаар ажлын дэд хэсэг, ажлын хэсгийн гишүүдийн санал зөрөлдөж байгаа. Нэгдсэн шийдэлд хүрч чадахгүй байгаа. Тийм учраас өнөөдрийн Байнгын хорооны хуралдаанаар энэ асуудлыг хойшлуулъя гэсэн саналыг энэ Байнгын хорооныхон гаргаж байгаа юм байна. Гэхдээ хууль санаачлагч өөрөө байгаа учраас хууль санаачлагчийн өөрийнх нь үгийг бас сонссон нь дээр байх аа гэж бодож байна. Баярлалаа.

Я.Содбаатар: Энэ хууль бол бас орж ирээд нэлээн удаан хэлэлцэгдэж байгаа. 2016 оны 12 сард өргөн баригдсан хууль. Тэгээд ажлын хэсэг гарсан. Ажлын хэсэг дээр бас нэлээн санал зөрүүтэй, мэргэжлийн хүмүүсийн хооронд нэлээн санал зөрөөтэй асуудал зөрүүтэй асуудал байгаа учраас ажлын хэсгээс хойшлуулъя гэсэн санал гарч байгаа юм байна. 

Тэгээд хууль санаачлагчийн микрофоныг өгье. Болорчулууны саналыг бас сонсъё.
Болорчулуун гишүүн.

Х.Болорчулуун: Техник, технологи, инноваци хөгжихийн хэрээр хүний хэрэглэх хүнсний асуудал ч гэсэн бас нарийсаад ялангуяа генийн өөрчлөлттэй хүнс хэрэглэх болсон. Энэ нь дэлхийн улс оронд ихээхэн хэл ам дагуулж байгаа, генийн өөрчлөлттэй хүнсийг эсэргүүцэж Европын холбоонд дайны сүрт жагсаалаас илүү сүрт жагсаал хүртэл олон оронд зэрэг болсон гэж байгаа юм. Европын холбоо бол маш хатуу чанд стандартыг мөрддөг юм байна лээ. Худалдаалахдаа 0,9 хувиас илүү орцтой генийн өөрчлөлттэй хүнсийг худалдаалахыг хориглодог. Америкийн Нэгдсэн Улсаас энэ гаралтай. Гэхдээ Америкийн Нэгдсэн Улсын зарим мужид генийн өөрчлөлттэй хүнсийг огт худалдаалахгүй, үйлдвэрлэхгүй ийм байдаг юм байна. Ер нь жижигхэн Монгол Улс бол генийн өөрчлөлттэй хүнсийг бүрмөсөн үйлдвэрлэхгүй, тариалахгүй, худалдаан дээрээ бас Европын тэр жишгээр хориг тавих хэрэгтэй гэж бас хууль санаачлагч нар үзэж байгаа юм.
Ялангуяа генийн өөрчлөлттэй хүнс хэрэглэснээрээ хүн дээр хараахан үр дүн нь гараагүй. Яагаад гэвэл энэ урт хугацааны дараа нөлөөлөлтэй. Хулгана дээр туршаад хулгана бол 3 сарын хугацаатай үр төлөө өгдөг. Тэгэхэд хоёр, гурван оронд Герман, Франц, Орост зэрэг зэрэг туршилтууд хийж байсан. Тэгэхэд нэг ижил дүгнэлт гарсан. Генийн өөрчлөлттэй хүнс тогтмол хэрэглэсэн хулганууд эрүүл хүнсээр яг адилхан нэг төрлийн ургамлаар генийн өөрчлөлттэй болон генийн өөрчлөлтгүйгээр хэрэглэж байхад генийн өөрчлөлттэй нь харшилтай болох, хавдар хүрэх. Тэгээд ялангуяа 3-аас дээш үеийн төрөлтийн дараа үр удмаа үлдээх байдал нь 50-иас дээш хувь буурч байсан. Тэгэхээр энэ бол аюул юм гэдгийг эрдэмтэд хүлээн зөвшөөрөөд дэлхийн 80-н хэдэн орны эрдэмтэд дэлхийн Засгийн газруудад бас бичиг илгээсэн байгаа юм.

Манай Монгол Улсын хувьд бол бага хүн амтай, хүнээ ч өсгөх бодлого манай төрийн бодлого байдаг. Хоёрдугаарт бид энэ газар нутаг дээр тийм элдэв генийн өөрчлөлттэй хүнс хэрэглэхгүйгээр улс орноо тэжээх ийм байгалийн баялаг болоод газар нутаг, бүх юмны боломж байгаа. Тийм учраас энэ асуудлыг хүнсний хуульд өөрчлөлт оруулах замаар шийдвэрлэхээр оруулсан юм гэдгийг бас хэлэх байна.

Тэгээд энэ дээр нэг юм хэлэхэд манай дэд ажлын хэсэг, ажлын хэсгийнхэн бол үнэхээр ойлголтын зөрүү байхгүй байна. Бүр дэд ажлын хэсгийн мэргэжлийн хүн гэхэд энийг чинь тариалахыг хориглоод байвал элит үрээр тариалж болохгүй шүү дээ гэж ярьж байгаа байхгүй юу. Элит үр гэдэг чинь шал өөр юм байхгүй юу даа. Генийн өөрчлөлттэй хүнс гэдэг бол ургамалд амьтны генийг суулгасан, нэг ёсны байгалийн хуулийн эсрэг тийм хүнс байхгүй юу. Аливаа байгалийн хуулийн эсрэг явсан юм болгон хүн төрөлхтөнөөс хариугаа хэзээ нэгэн цагт авч байдаг юм байна. Тийм учраас энийг эрдэмтэд эсэргүүцэж дэлхийн бүх оронд Засгийн газарт ингэж бичиг хүргүүлж байсан юм. Тэгэхээр бид энэ генийн өөрчлөлттэй хүнсийг ямар нэг лоббинд орохгүйгээр, шалтаг шалтгаан тоочихгүйгээр энийг явуулах ёстой гэдгийг.

Бид наад зах нь энд яахав сүүлийн үед ингээд сүлжээ бизнесүүд орж байна. Бид эм хэрэглэсэн ч генийн өөрчлөлттэй хүнсээр тэжээлээр бордоогүй тахианы махыг нь хэрэглэдэг тийм л жишээтэй байх ёстой байхгүй юу. Энийг л зохицуулах үүднээс энэ хуулийг оруулсан юм гэдгээ хэлье.
Я.Содбаатар: Ер нь энэ асуудлаар өнөөдрийн хуралдааны хэлэлцэх асуудлаас хойшлуулъя гэсэн энэ саналыг мэргэжлийн хүмүүс бас гаргаж байгаа, энэ салбарын байгууллагын хүмүүс, ажлын хэсэг дээр бол санал зөрүүтэй зүйлүүд байгаа юм байна. Тэгэхээр ер нь хууль орж ирээд нэлээн удчихсан. Тийм учраас ажлын хэсэг дахиж хуралдаж үзээд зарим нэг юмнуудыг тодруулах, зарим нэг зүйлүүдийг ярих ийм шаардлага байгаа юм байна. Тийм учраас өнөөдөр Хүнсний тухай хуульд нэмэлт, өөрчлөлт оруулах тухай болон хамт өргөн мэдүүлсэн Хүнсний бүтээгдэхүүний аюулгүй байдлыг хангах тухай хуульд нэмэлт, өөрчлөлт оруулах тухай хуулийн төслийг хойшлуулж байна.
Байнгын хорооны өнөөдрийн хуралдаан өндөрлөж байна.

